“A community called atonement” help ons hoër waarde heg aan gemeentes

In eenvoudige taal skryf prof Scot McKnight, Nuwe Testamentikus uit die VSA, aangrypend oor die betekenis van Bybelse versoening in sy boek, A communitry called atonement.  Dit is ’n boek wat lidmate kan lees en in kleingroepe kan bespreek.  Dit roep om verwerk te word in preekreekse.  Bybelskole kan ook hieraan aandag gee.

   Iemand vra een aand aan tafel vir Scot watter van sy golfstokke sy gunsteling is.  Hy dink na en antwoord: “Dit hang af, as ek afslaan, gebruik ek dié stok, op 100 meter met geen wind, dáárdie stok, of op 10 meter sus en so.  Ek gebruik al 14 stokke in my sak.”  Dit sit hom aan die dink – hy het al saam met iemand gespeel wat regtig net een gunsteling stok gehad het en in alle situasies daarmee geslaan het.  Die ou was, in sy eie woorde, te lui om ’n sak golfstokke saam te dra, en moes die eienaardigste posisies inneem om alle houe te kon slaan. Nie aan te beveel nie.

    Dit word vir McKnight ’n beeld oor die manier hoe Christene oor versoening praat.  Ons verstaan daarvan is “one gholf club theories” wat aanemkaar gebuig en gedraai word as ons die “atonement game”, die gesprek oor versoening, voer.  Dit is jammer, want die Bybel ken ’n ryke verskeidenheid beelde oor versoening wat almal hanteer moet word as ons die volheid van die verlossingswerk van God wil sien uitspeel.

   Die bediening en werk van Jesus Christus is die sentrum van die Christelike geloof.  God het versoening vir ons sonde in Christus bewerk. God skep versoende verhoudinge met God self, met ander, en met die wêreld deur die lewe, sterwe en opstanding van Jesus Christus.  Dit word ’n werklikheid in ons lewe deur die werk van die Heilige Gees.

Wérk die versoening?

Die vraag is nou: wérk hierdie versoening?  Sien ons dit in die lewens van Christene?  Is Christene as versoendes “beter” as ander mense.  Scot vertel self ’n verhaal van iemand wat versoening konkreet beliggaam.  Die doel met sy boek is om ons te help om die versoeningswerk van Jesus Christus só te verstaan dat ons die ryke inhoud daarvan kan insien, en dit in ons lewens kan beliggaam.  Hy beskryf die ryke inhoud van versoening só aangrypend, jy mag dalk voel die helfte is jou nooit hieroor vertel nie.

   Langs die pad leer jy al 14 golfstokke ken, en verstaan ook wat die golfsak is waarin die versoeningstokke gedra moet word.

   Hy eindig die laaste deel van sy boek met die vraag: Wie dóén versoening?  Die antwoord is natuurlik dat die gemeente die versoening konkreet beliggaam.  Die publieke lewe van die gemeente is die uitlegger van die evangelie.

   Dit beteken ons moet baie meer waarde heg aan gemeentes.  Dit is nie maar ’n organisasie waar ons sekere godsdienstige aktiwiteite uitvoer nie.  Dit is die liggaam van Christus wat die versoening konkreet en werklik maak.  In die lewe van die gemeente is die evangelie op die spel.

Praktyke en gewoontes

Wie doen versoening? Die gemeente. Hóé?  McKnight verwys na bepaalde gewoontes of praktyke wat die versoening beliggaam.  Hy skryf ’n hoofstuk oor elk van die volgende:

-  Deur geestelike gemeenskap (fellowship)

-  Deur die najaag van geregtigheid;

-  Deur doelbewus oor grense te gaan en die buitestander in te sluit;

-  Deur die verhaal en geskiedenis (“narrative”) van die Woord te leef;

-  Deur doop, nagmaal en gebed.

